
Nafarroako Osasun Zerbitzuak brakiterapia intraoperatorioa erabili du lehenengoz ondesteko minbiziaren kasu batean
Virgen del Camino ospitaleko Kolo-proktologiaren eta Nafarroako Ospitaleko Onkologia Erradioterapikoaren arteko koordinazioa beharrezkoa izan da
Asteazkena, 2010eko martxoaren 3a.  Virgen del Camino ospitaleko eta Nafarroako Ospitaleko osasun-profesionalek osatutako diziplina anitzeko taldeak Nafarroako Osasun Zerbitzuan ondesteko minbiziaren kasu batean brakiterapia intraoperatorioa erabiliz egindako lehenengo ebakuntza arrakastaz egin dute. Kasua gaur goizean aurkeztu dute prentsaurrekoan María Jesús Calvo Nafarroako Ospitaleko zuzendariak eta Fernando Boneta Virgen del Camino ospitaleko zuzendariak.
Prentsaurrekoan, bi ospitaleetako zuzendariez gain, Fernando Arias eta Elena Villafranca Nafarroako Ospitaleko Onkologia Erradioterapikoaren Zerbitzuko medikuak eta Héctor Ortiz eta Mario de Miguel Virgen del Camino ospitaleko Kirurgia Orokorraren Zerbitzukoak egon dira.

Brakiterapia minbiziaren tratamendu erradioterapikoa egiteko medikuntza-teknika da, eta horri esker erradiazioaren dosi handia aplikatu daiteke azalera txikian (minbiziaren inguruan), eta inguruko ehun normaletara dosi urriak iristen dira, modu horretan, tratamenduaren toxikotasuna minimizatuz. Brakiterapian, erradioterapia konbentzionalean ez bezala, iturri erradiaktiboa minbiziaren barruan (kapsulatuta) edo minbizitik hurbil kokatzen da; hau da, gorputzaren barruan. Kasu zehatzetan gomendatzen da eta modu esklusiboan edo beste tratamendu batzuekin konbinatuta (erradioterapia konbentzionala edo kimioterapia) aplikatu daiteke. 
Medikuek gaur aurkeztutako kasuan, pazienteak kartzinoma (minbizi mota bat) zuen ondestean, fase aurreratuan, eta kirurgia hutsarekin kentzea zaila zen. Lehenengo eta behin, pazienteari aurretiaz tratamendua eman zitzaion, erradioterapia eta kimioterapia saioak konbinatuz, eta minbiziak ondo erantzun zuen horien aurrean. Hala ere, artean zaila zen minbizia osorik kentzea egitura osasuntsuak ukitu gabe. Orduan brakiterapia intraoperatorioa hautatu zen, hau da, erradioterapia minbizian zuzenean administratu zen minbizia kendu eta gero, guztia ebakuntza berean, inguru horretatik hurbil minbizia berriro agertzeko arriskua murrizteko.
Horretarako, pazientearen ardura zuen ekipo kirurgiko osoa Erradioterapia Zentrora eraman zuten, eta bertako operazio-gelan pazienteari minbizia kendu zioten. Ebakuntza egin ondoren eta arrisku handiena zuen ingurua markatu ondoren, ohe horretan Freiburg Flap® (Nucletrón) brakiterapia aplikagailua jarri eta finkatu zen. Dosimetria benetako denboran egin ondoren (kokapen eta denbora egokiak kalkulatzea brakiterapia-iturriak agindutako erradiazio-dosia eman dezan), pazientea bunker itxurako gelara eraman zuten erradiazioa aplikatzeko. 
Amaitzeko, erradiazioa aplikatu ondoren -10-15 minutu ingurutan hazi erradiaktiboa gorputzaren barruan mantentzen da- kirofanora itzuli zen ebakuntza amaitzeko, sutura guztiak itxita eta pazientearen anatomia berrezarrita. Une honetan, pazientea ebakuntza kirurgikotik berreskuratzen ari da. 
Deskribatutako prozesua behar den moduan garatzeko, funtsezkoa da lankidetza eta koordinazio estua egotea talde kirurgikoaren –kasu honetan Virgen del Camino ospitaleko Kolo-proktologiakoa- eta gainerako profesionalen artean, anestesia-taldea, ebakuntza-gelako instrumentistak, pertsonal tekniko eta laguntzailea barne hartuta; eta Nafarroako Ospitaleko Erradioterapiako langileekin, onkologo erradioterapikoak, erradiofisikariak eta erizaintzako langileak, teknikariak, laguntzaileak eta zelariak barne hartuta. Beraz, koordinazioa eta diziplina anitzeko lana izan dira osasun-profesionalek gaur modu berezian azpimarratu dituzten bi alderdiak. 

